
Evangelium vun Allerséilen [2. November] (Joer A - B - C) 

 

Lk 7,11-17 

 

G. Den Här sief mat iech all. 

A. An och mat Iech. 

G. Aus dem hellegen Evangelium nom Lukas. 

A. Dir all Éier, Här. 

 
11  De Jesus ass an eng Stad gaang, déi Nain heescht,  

an seng Jünger an eng Onmass Leit si mat him gaang.  

12  Wéi hie bei d'Paart vun der Stad koum,  

gouf grad en Doudegen erausgedroen.  

Et war deen eenzege Jong vun senger Mamm,  

déi och nach Witfra war.  

Eng Häerd Leit aus der Stad ware bei hir.  

 
13  Wéi den Här si gesinn huet,  

huet et him am Häerz wéigedoen,  

an hie sot zu hir: "Kräisch net!"  
14  Hien ass bei d'Bor getratt an huet se beréiert.  

D'Dréier si stoe bliwwen,  

an hie sot: "Jonke Mënsch, ech soen dir: Gëff waakreg!"  
15  Deen Doudegen huet sech opgesat  

an huet ugefaang ze schwätzen.  

Dunn huet de Jesus hien senger Mamm hanneschtginn.  

 
16  All déi, déi ronderëm stoungen, hunn et mat der Angscht ze doe kritt,  

an si hunn den Herrgott gelueft  

a soten: "E grousse Prophéit ass matzen ënner äis opgetratt!"  

an: "Den Herrgott ass bei säi Vollek komm!"  

17  An et ass a ganz Judäa an an der ganzer Ëmgéigend  

iwwer de Jesus geschwat ginn. 

 

G. Evangelium vun eiser Här Jesus Christus. 

A. Dech, Christus, luewe mir. 

 


